
İlk pedaqoji elmlər doktorumuz
Azərbaycanın görkəmli pedaqogika alimi, bu sahədə öz məktəbini 

yaratmış yurdsevər ziyalı, Qafqazda və Orta Asiyada ilk pedaqoji elmlər 
doktoru olmuş professor, Əməkdar elm xadimi Əhməd Seyidovun anadan 
olmasının 130 illiyini ölkənin elmi-mədəni ictimaiyyəti ötən il sayğı və 
qədirbilənliklə qeyd etdi.

Əhməd Yusif oğlu Seyidov 1892-
ci ildə Qazaxın Aslanbəyli kəndində 
doğulmuşdur. 1917-ci ildə məşhur 
Qori Müəllimlər Seminariyasını bitir-
miş gənc müəllim doğma kəndində 
qızlar üçün ikisinifli məktəb aç-
mışdır. Seminariyada F.Köçərli, 
A.Çernyayevski, R. Əfəndiyev kimi 
nurlu müəllərdən dərs almış Əhməd 
Seyidov N.Nərimanov, Ü.Hacıbəyov, 
M.Maqomayev, S.S.Axundov, 
S.Acalov kimi görkəmli ziyalı-
larımızla bir mühitdə oxuyub-
tərbiyələnmişdir.

Professor Ə.Seyidov J.J.Russo, 
Con Lokk, A.A.Komenski, 
K.D.Uşinski kimi dünya şöhrətli peda-
qoqların irsini mənimsəmiş, sonralar 
onların yaradıcılığını araşdırmışdır: 
Hazırlıq mərhələlərində M.Füzulinin, 
A.Bakıxanovun, M.F.Axundovun, 
S.Ə.Şirvaninin, Mirzə Cəlilin peda-
qoji irsini – dünyagörüşlərini ilk dəfə 
tədqiqatına cəlb etdi. Bu dahi ədəbi 
simaların şəxsiyyətlərinin dövrünü 
və yaradıcılıqlarını dərk etmək, özü 
də 30-cu illərdə böyük hadisə idi. 
Sovet ideologiyasını nəzərə alsaq, 
Əhməd Seyidovun böyüklüyü daha 
da dahiləşər.

Pedaqogika tarixi Əhməd 
müəllimin diqqətini nə üçün bu 
qədər özünə çəkmişdir? Sualına 
cavab tapmalı oldum – düşündüm. 
Bunu elmin indisi və gələcəyini ya-
ratmaq, inkişaf etdirmək üçün onun 
keçmişinə ehtiyatla, həssaslıqla 
yanaşmasında gördüm, sonralar 
M.Qorkidə oxudum. Yəqin ki, pro-
fessor cavanlığından tanışdı ya-
zıçının sözlərilə: “Qədim elmləri 
geniş yaymaq çox mühüm və 
məsuliyyətdir, çünki yalnız o, elmin 
böyük məqsədlərinə rəğbət yarat-
mağa, kütlələrdə idrakın gücünə eti-
bar oyatmağa qadirdir”.

Professor Əhməd Seyidov 
“Əlifba” dərsliyini (H.Sanılı ilə 
birgə) yazmışdır. Ötən əsrin 30-
40-cı illərində “A.A.Bakıxanovun 
pedaqoji fikirləri”, “K.D.Uşinskinin 
didaktik görüşləri”, “S.Ə.Şirvani 
müəllimin rolu haqqında”, “XVIII-XIX 
əsrlərdə Azərbaycanda xalq maa-
rifinin təşkili oçerkləri”, “XIX əsrdə 
Azərbaycanda pedaqoji fikrin əsas 
nümayəndələri”, “Azərbaycanda 
pedaqoji fikir tarixindən” əsərlərinin 
nəhayət, çoxcildlik “Pedaqogika tari-
xi” dərsliyinin müəllifidir. Unutmayaq 
və bəzi alimlərə sadə görünməsin 
ki, 30-50-ci illərdə nisbətən yetişmiş 
pedaqoqlar nəsli vardı, amma onla-
rı idealogiyanın təhsil məsələlərinin 
təbliği, tədqiqi daha çox maraq-
landırmışdı. Pedaqoji irsimizin 
dərinliyinə varmaq elə də maraqlan-
dırmamışdı. Əhməd Seyidovun fe-
nomenliyinin mahiyyətində bu elmi 
amal dayanmışdı. 

Əhməd Seyidov ömrünün son 
illərində Firidun bəy Köçərlinin 
yaradıcılığının bir qolu olan pe-
daqoji fəaliyyətini araşdırırdı. Xa-

tırlayıram: xəstəhal olanda tələbə 
dostum, professorun yetirməsi Ra-
min İsayevlə onu yoluxmağa get-
mişdik. Gəlişimizə sevindi, xeyli 
söhbət etdik, nə üzərində işlədiyilə 
maraqlandım. O: 

– Müəllimim Firidun bəy Köçərlini 
tədqiq etmişəm. Əsər hazırdır. Ça-
pını gözləyir, – dedi. – Sağlıq ol-
sun. – Xeyli fikrə getdi. Güman, 
müəllimini xatırlayırdı. Çapı üçün 
Allah-Təaladan aman istəyirdi...

İş elə alındı, məni “Maarif” dövlət 
tədris nəşriyyatına baş redaktor 
təyin etdilər (1984-1992). Mən pro-
fessor Əhməd Seyidovun arzusunu 
yerinə yetirdim, “Azərbaycanda pe-
daqoji fikir tarixindən” monoqrafiya-
sını nəfis şəkildə “Ön söz”ümlə nəşr 
etdim, “F.B.Köçərli” elmi-tədqiqat 
əsərini də kitaba daxil etdim. Xeyli 
yüngülləşdim... 

Professor Əhməd Seyidovun 
Azərbaycan elmi – pedaqoji kadrların 
hazırlanmasında müstəsna xidməti 
olmuşdur. H.Əhmədov, N.Kazımov, 
Y.Talıbov, F.Seyidov, Sabir Şəfiyev, 
Ə.Haşımov, Əjdər Ağayev, 
N.Rəfibəyli, Bəxtiyar Abdullayev, 
A.Eminov, İsa Musayev, R.İsayev və 
başqaları onun yetirmələridir. O, bu 
milli mentalitetinə digər respublika-
lara elmi kadr hazırladığını da əlavə 
edərdik. Azərbaycan pedaqoqların-
dan üç şəxsin, o vaxtkı aparıcı rus 
alimlərin, rus pedaqoji ictimaiyyətin 
arasında geniş nüfuzu olmuşdur. 
Bunlar Əhməd Seyidov, Mehdi 
Mehdizadə və Hüseyn Əhmədovdur.

Bizim pedaqoji elmimizin, 
təhsilimizin kürsüsündə oturan 
alimlərimiz var ki, hələ də məhdud 
mövzu dairəsində havalarını dəyişir, 
ya karyeralarının qayğısında əl-
qol atır, ya da istedadsız qohum-
larına, yaxınlarına himayədarlıq 
göstərirlər. Düşünmək istəmirlər 
ki, xüsusilə, dünyasını dəyişənləri, 
ətrafındakı seçilən yaradıcı potensi-
alı olanı saysın ki, milli pedaqoji fik-
rimizi yüksəltsin, təəssüf bunu başa 
düşmək istəmirlər...

Yerinə düşmüşkən: Zaqafqazi-
yada və Orta Asiyada ilk pedaqoji 
elmlər namizədi və elmlər doktoru 
Əhməd Seyidovun ölümündən son-
ra yubileylərini keçirmək, 30 ildən 
artıq Pedaqoji Universitetin “Peda-
qogika” kafedrasına rəhbərlik etmiş 
bir fədakar alim yada düşməmişdir. 
İşlədiyi (50 ildən artıq) kafedrada 
“Xatirə lövhəsi belə asılmamış-
dır, universitetin rektorluğu Elm və 
Təhsil Nazirliyi qarşısında məsələ 
belə qaldırmamışdır. Buna yal-
nız təəssüflənmək olar. Məntiqlə 
belə çıxır ki, müstəqilliyimizdə belə 
kimsəsizlər heç vaxt yada düşmür. 
Halbuki görkəmli alimlərimizdən, 
professorlar A.Abbaszadə, 
Ə.Dəmirçizadə, Z.Göyüşov, 
A.Qurbanov, M.Mehdizadə, 
M.Muradxanov, Ağamməd Ab-
dullayev, Mircəlal Paşayev, Cəfər 
Xəndan və başqalarının hörmət 
etdiyi Əhməd Seyidov nədənsə 
ölümündən (1977) sonra xa-
tırlanmamışdır. Orta səviyyəli 
alimlərin, pedaqoqların, təsadüfi 
vəzifə tutmuşların adlarını daşıyan 
küçələrdən, xatirə lövhələri asılmış 
binaların önündən keçərkən Əhməd 
Seyidovu xatırlayırıq: Azərbaycanda 
“Pedaqoji məktəb” yaratmış böyük 
alim, fenomenal pedaqoq, professor 
Əhməd Seyidov unudulmamalıdır.

Əhməd Seyidov ömrünün 
son illərini doğulduğu Aslanbəyli 
kəndində keçirdi, onu torpaq çəkirdi, 
uşaqlığını və yeniyetməliyini keçir-
diyi yurdu. O, kənd qəbirstanlığında 
dəfn olundu. Oğlu, professor Fikrət 
Seyidovla yanaşı. Mən bir neçə il 
qabaq yolumu Aslanbəylidən sal-
dım. Hər iki müəllimim: Əhməd 
və Fikrət Seyidovların məzarlarını 
ziyarət etdim, qərənfillər qoydum: 
“Uyuyun, mənim əziz müəllimlərim, 
– deyib qəbirstanlıqdan uzaqlaşdım. 
Tamamilə ümidsiz bir arzunun içində 
olduğumu anladım.

Allahverdi EMİNOV, 
pedaqoji elmlər namizədi, 

dosent

Unutsaq – unudularıq

“Sən qalib gələcəksən!” dediyin 
əsgərimiz müzəffərdir, Zəlimxan Yaqub!

Bu Vətənsevər insanın, xalqın istədiyi şəkildə yazan, arzuladığı kimi danışan, 
hamı ilə təəssübkeşlərinin gözlədiyi kimi rəftar edən şairin vəfatından 7 il 
ötdü. Mən onun Vətən sevgisinə hələ dövlət radiosunda çalışdığım illərdə şahid 
olmuşdum. Onda Zəlimxan hələ deputat 
da deyildi, Aşıqlar Birliyinin sədri və əfv 
komissiyasının üzvü də. Sadəcə, “Yazıçı” 
nəşriyyatında işləyirdi. Yəni böyük vəzifəsi 
yox idi. Amma böyük ürək sahibi idi. 

Elə ay olmurdu ki, cəbhəyə getməsin. Hər 
dəfə cəbhədən qayıdan kimi mənə zəng edirdi: 
Mirzəbəyli, qayıtdım, zəngin təəssüratlarım var. 

Təəssüratları nə barədə olsa yaxşı-
dır? Əsgərlərimizin mərdliyi, mərdanəliyi, 
zabitlərimizin peşəkarlığı haqqında daim ağız-
dolusu danışır və sonda dərin bir ah çəkərək 
davam edirdi: “Amma konkret rəhbərlik yoxdur, 
ay qardaş! Səni inandırıram, əgər ordumuzun 
vahid rəhbərliyi olsa, bu əsgərlərlə Yerevana 
qədər gedə bilərik. Ordumuz parça-parçadır, 
komanda verənlər orda-burdadır, vətənsevər 
ürəklər torda-dardadır”. 

Zəlimxan sonralar Azərbaycan əsgərinə 
xitabən bir şeir yazmışdı.“Sən qalib 
gələcəksən!” adlı həmin şeir müstəqillik 
dövrümüzdə ən çox populyarlıq qazanan 
əsərlərdən birinə çevrilmişdi. Onu şagirdlər də 
əzbərləyirdilər, tələbələr də, əsgərlər də... Çox 
təəssüf ki, o böyük tarixi günü, Azərbaycan 
əsgərinin Qələbəsini Zəlimxan Yaqub görmədi. 

Sən qalib gələcəksən!

Addımbaşı ölümlә çarpışan, şirim mәnim, 
Ölümsüzüm, ölmәzim, әbәdi dirim mәnim,
Gur ocaqlar yandıran ocağım, pirim mәnim, 
Yüz minlәrin içindә minim yox, birim mәnim, 
Allah özü dә tәkdir, baxma meydanda tәksәn. 
Sәn qalib gәlәcәksәn!

Haqsızlığın içindә boğulan haqlar da var, 
Sәddi keçilmәz olan ağır sınaqlar da var, 
Kürәyinә sancılan qanlı bıçaqlar da var, 
Əlindәn, ayağından çәkәn alçaqlar da var.
Ağrıların, dәrdlәrin olsa da dağlarla tәn, 
Sәn qalib gәlәcәksәn!

Qoşqar, Kәpәz ağrıdan qamәtini әysә dә, 
Halal bәrәkәtinә haram әllәr dәysә dә, 
Qapını axşam-sәhәr qara yellәr döysә dә, 
Bu torpaq başdan-başa qara libas geysә dә, 

İşıqlı yollarını tutsa da dumanla çәn, 
Sәn qalib gәlәcәksәn!
Yerlә göy sәnә qarşı silaha sarılsa da, 
Müqәddәs sәrhәdlәrin min yerdәn yarılsa da, 
Yeddi milyon әsgәrin yarısı qırılsa da, 
Qәhrәman oğulların alnından vurulsa da, 
Gülüb nahaq qanlara, olsa da düşmәnin şәn, 
Sәn qalib gәlәcәksәn!

Bir gecәnin içindә ağaran saçın da var, 
Suları qan axıdan Qarqar da, Xaçın da var, 
Sızlayan Qarabağ da, inlәyәn Laçın da var, 
Min dәfә ağır olan çәkilmәz dәrdlәr dә var, 
İçimizi qurd kimi yeyәn namәrdlәr dә var.
İstiqlalın yolunda zülüm, zillәt dә çәksәn, 
İstiqlala çatmağa xeyli hәsrәt dә çәksәn, 
Sәn qalib gәlәcәksәn! 
Sәn qalib gәlәcәksәn!

Rahat yat, şair. Azərbaycan əsgərləri qalib 
gələrək yeni tariximizin şanlı səhifələrini yazıb-
lar. Bu gün artıq “sızlayan Qarabağ”ın yaraları 
sağalır, “inlәyәn Laçın”da Azərbaycan Bayra-
ğı dalğalanır. Sənin əsgərin artıq milyonların 
içində tək deyil, milyonlarla dostu, qardaşı, 
tərəfdaşı var. O vaxt nahaq qanlara gülərək şən 
olan düşmən iki ildən çoxdur ki, yas içindədir. 
Çünki sənin qalib gələcəyinə əmin olduğun 
Azərbaycan əsgəri dünyaya sübut edib ki, Qa-
rabağ Azərbaycandır!

İttifaq MİRZƏBƏYLİ, “Xalq qəzeti”

Xalq rəssamı Əzim Əzimzadənin ev muzeyində 
Xalq rəssamı, professor Arif Hüseynovun yeni 
çəkdiyi “Əzim Əzimzadə dünyası” adlı portret 
janrlı qrafik əsərinin təqdimatında görkəmli 
fırça ustasının milli rəngkarlığımızın inkişafında 
xidmətlərindən, eləcə də unudulmaz sənətkara həsr 
edilmiş rəsmlərdən söhbət açılıb.

Arif Hüseynovun  
“Əzim Əzimzadə dünyası” 

Muzeyin direktoru İradə Əzimzadə bildirib ki, Əzim 
Əzimzadə incəsənət tarixində karikatura, satirik qrafika, kitab 
qrafikasının əsasını qoymuş dahi rəssamlarımızdan biri ol-
muşdur. Yaradıcılığa “Molla Nəsrəddin”, “Zənbur”, “Kəlniyyət” 
və s. kimi satirik jurnallarda karikaturalarını dərc etdirməklə 
başlamış gənc rəssam Sabirin “Hophopnamə”sinə illüstrasi-
yalar çəkməklə özünü yetkin sənətkar kimi təsdiq etmişdir. 
Arif Hüseynovun təsvir etdiyi qrafik tablonun mərkəzində də 
Əzimzadənin gənclik dövrlərinin portreti əks olunub. Qiymətli 
eksponatların toplandığı muzeydə bu əsər də öz layiqli yerini 
tutacaq.

Azərbaycan Rəssamlar İttifaqının katibi, Xalq rəssamı 
Ağəli İbrahimov, Əməkdar jurnalist, professor Etibar Babayev 
və digər çıxış edənlər dahi rəssamın obrazı əks olunan və 
böyük maraqla qarşılanan əsərin məhz Əzim Əzimzadənin 
ev muzeyində təqdim edilməsini sənət hadisəsi kimi 
dəyərləndiriblər. 

Arif Hüseynov təqdim etdiyi əsərinin ərsəyə gəlməsindən 
söhbət açaraq tablonun məhz Əzim Əzimzadənin şəxsi mol-
berti üzərində nümayiş etdirilməsindən böyük şərəf duyduğu-
nu söyləyib.

Xatırladaq ki, Arif Hüseynov Cəlil Məmmədquluzadə, 
Mirzə Ələkbər Sabir, Üzeyir Hacıbəyli kimi bir çox dahilərin, 
tarixi şəxsiyyətlərin silsilə portretlərini yaratmışdır. 

Ziyarət CABAROVA,  
sənətşünas

“Nəğmə dolu bir ürəyəm...”
Onda hələ uşaq idik. Sinfimizdə Zibeydə adlı gözəl bir qız vardı. Dərslərini elə də yaxşı 

oxumurdu, amma özündən də gözəl səsi ilə mahnılar oxuyurdu. Hətta bəzi müəllimlər onu 
sinifdə oxudub “əhsən” deyir və qiymətini yazırdılar. Bir gün Zibeydənin ifasında gözəl 
bir mahnı eşitdim: “Gün olar, gündüz olar, şəfəq geyər düz-dünya. Bir dünyamı qovuşar 
sevinc dolu yüz dünya”. O ifa mənə gerçəkdən sevinc dolu, şəfəq dolu bir dünya bağışladı. 
Öyrəndim ki, mahnını Elza İbrahimova bəstələyib. Vuruldum onun yaradıcılığına. 

Elza İbrahimovanın bəstələri ayrı bir ovqat 
yaradır. Adamın varlığına hakim kəsilir. Deyir 
ki, səsə, melodiyaya qulaq as və mənzərəni 
gör! Böyük şairimiz Bəxtiyar Vahabzadə necə 
də dəqiq ifadə edib: “Elza İbrahimova mahnı 
janrında lövhə ustasıdır. O, gözlə görünən dün-
yanın deyil, görünə bilməyən, içəridən bizi dal-
ğalandıran hisslərin, həyəcanların, bir sözlə, iç 
dünyamızın rəssamıdır”. 

Bəstəkarın "Gecələr bulaq başı", "Ey vətən", 
"Gedək üzü küləyə", "Sən yadıma düşəndə", 
"Bağçadan keçmisən", "Bilməzdim", "Gəl-gəl, 
gülüm", “Bu gecə” və digər məşhur mahnı-
ları öz əbədi həyatını yaşayır. Bu nəğmələrin 
qanadında hamıya yer çatır, xəyali səyahət 
tükənmək bilmir. 

Bir mahnısı da var ki, əvvəlcə başıbəlalı 
olub. "Qurban verərdim" adlanır. Akif İslamzadə 
az qalıb ona "qurban” getsin. Mahnı guya bur-
jua ahəngli tanqo ritmində yazıldığına, sözləri 
isə sovet ideologiyasına uyğun gəlmədiyinə 
görə səsləndirilməsinə qadağa qoyulub. Bədii 
şura Elza İbrahimovanı həmin mahnısına görə 
bir müddət radiodan kənarlaşdırıb. Müğənni isə 
töhmət alıb. Onun da səsini batırmaq istəyiblər. 
Taleyin istehzasına baxın ki, sonradan o səs 
elə batıb da. Buna baxmayaraq, Akif İslamzadə 
oxuduğu mahnılara elə möhür vurub ki, unu-
dulmur. “Könlümdə aylı-ulduzlu asiman var 
bu gecə” – onun səsidir, Elza İbrahimovanın 

bəstəsidir. Dinlədikcə xəyalımda sakit axan 
çay, yarpaqların pıçıltısı, təmiz, ulduzlu səma, 
bədirlənmiş ay canlanır. Kim desə ki, elə deyil, 
inanmaram. 

Bəs, Rəşid Behbudovun səsləndirdiyi 
"Ey vətən", Flora Kərimovanın oxuduğu 
"Bilməzdim" mahnıları necə? Diliniz gələrmi 
deyəsiniz: “Belə də...”? Əsla! 

Bu gün gözəl və unudulmaz bəstəkarın 85 
yaşı tamam olur. 1938-ci ilin yanvarında – so-
yuq bir gündə doğulsa da, ömrü boyu bizlərə 
isti duyğular, həlim hisslər bəxş eləyib. On ildən 
bəri haqq dünyasında olsa da, fani dünyaya 
musiqisi ilə rəng qatmağındadır. Sanki o mah-
nıları insan övladı bəstələməyib, melodiyalar 
uzaq kosmosdan ilahi bir səda ilə gəlir. 

Elza İbrahimova Asəf Zeynallı adına orta 
ixtisas musiqi məktəbini, Azərbaycan Dövlət 
Konservatoriyasını bitirib. Cövdət Hacıyevdən, 
Qara Qarayevdən dərs alıb. İlk mahnıları “Yalan 
ha deyil” və “Bakının işıqları” olub. Onun dip-
lom işini - “Fortepiano və orkestr üçün konsert”i 
Qara müəllim və maestro Niyazi yüksək 
qiymətləndiriblər. Elza İbrahimova sonra ömrü 
boyu gümanları doğruldub. Onu da deyim ki, 
Üzeyir Hacıbəylidən sonra muğam əsasında 
opera yazan ilk bəstəkar o olub. Qarabağ 
mövzusunda yazdığı “Yanan laylalar”, Hüseyn 
Cavidin poeması əsasında yaratdığı “Afət”, 
həmçinin, “Şeyx Şamil” operaları, “Neftçilər 
himni” musiqi antologiyamızda məxsusi yer tu-
tur. Bir müddət “Dan ulduzu” vokal-instrumen-
tal ansamblı ilə işləmiş Elza İbrahimova özü də 
sənət səmasında elə dan ulduzu - Zöhrə kimi 
bərq vurub. Bəlkə də təsadüfdür, amma onun 
qısa sürmüş evliliyinin yadigarı olan tək qızının 
da adı Zöhrədir. Mahnılarına hansı məxmər 
səslər sığal çəkməyib? Şövkət Ələkbərova, 
Oqtay Ağayev, Elmira Rəhimova, Gülağa 
Məmmədov, İslam Rzayev, İlhamə Quliyeva, 
Hüseynağa Hadıyev...

Şairlərimiz onunla yaradıcılıq ünsiyyətinə 
qəlbən seviniblər. Biliblər ki, nə qoşsa, gözəl 
olacaq. Bəxtiyar Vahabzadə, Əliağa Kürçaylı, 
Vaqif Səmədoğlu, Vahid Əziz, Ramiz Heydər, 
Dəmir Gədəbəyli, Rüzgar Əfəndiyeva və baş-
qaları məxsusi onun üçün mahnı mətnləri ya-
zıblar. 

...Axşamdır. Pəncərədən küçəyə boylanı-
ram. İşıq seli şəhəri ağuşuna alıb, həm də qar 
yağır. İşıq-işığa qarışıb. Gülağa Məmmədovun 
səsini eşidirəm: 

O çağlar necə də mənə haydılar,
Könlümə, gözümə şəfəq yaydılar. 

Bu da elə işıqlı bir nisgildir. Gözüm, könlüm 
nura qərq olur...

Əli NƏCƏFXANLI, 
“Xalq qəzeti” 

Elza İbrahimova – 85

Əbədiyyət təqvimi

Möhkəm ol, şəhid atası!
Onu ilk tanıdığım vaxtdan yarım əsr keçir. Əvvəllər Sumqayıt teatrında çalışıb, bir 

müddət də direktor olub. Qırx ilə yaxındır ki, Akademik Milli Dram Teatrının aparıcı 
aktyorudur. Xalq artisti fəxri adına layiq görülüb, inişildən Prezidentin fərdi təqaüdçüsüdür. 
Azərbaycan Dövlət Mədəniyyət və İncəsənət Universitetində dosent kimi çalışır. Şuşa 
uğrunda gedən döyüşlərdə şəhid olmuş baş leytenant Rövşən Nurzadənin atasıdır Əli Nur.

...Tabor komandiri Rövşən Nurzadə Vətən 
müharibəsində Füzulinin, Cəbrayılın, Qubadlı-
nın, Şuşanın işğaldan azad olunmasında işti-
rak edib. Daşaltıda yaralansa da, geri durma-
yıb. Noyabrın 6-da Şuşanın girişində şəhidlik 
zirvəsinə ucalıb. 

Könlümdən keçdi ki, şəhid atası olan ünlü 
sənətkarın 75 yaşını təbrik edərək, oxuculara 
ondan söz açım. Əli Nur Azərbaycanın sənət 
kəhkəşanına Ağsu rayonunun Bico kəndindən 
pərvazlanıb. 

Maraqlıdır ki, o, əvvəlcə Xalq Təsərrüfatı 
İnstitutunun Sənayenin iqtisadiyyatı fakültəsinə 
daxil olubmuş. Üçüncü kursa keçəndə görüb 
ki, yox, uşaqlıqdan sevdiyi aktyorluq sənətinin 
cazibəsindən çıxa bilmir. Nəhayət, üç il sonra 
xeyirxah insanların köməyi sayəsində köçürmə 
ilə Mirzağa Əliyev adına Azərbaycan Dövlət 
İncəsənət İnstitutunun aktyorluq fakültəsinin 
birinci kursuna qəbul edilib. Sənət müəllimləri 
Xalq artisti, rejissor və aktyor Rza Təhmasib, 
rejissor Əliheydər Ələkbərov və Əzizağa Quli-
yev olublar. İnstitutu bitirincə təyinatla Hüseyn 
Ərəblinski adına Sumqayıt Dövlət Dram Te-
atrına göndərilib. Orada tamaşalarda bir sıra 
əsas rolları oynayıb. Mən də bir sumqayıtlı 
kimi həmin tamaşaların hamısına baxmışam. 

Sonra o, sənət taleyini qısaca “Azdrama” 
adlanan böyük mədəniyyət məbədi ilə bağ-
layıb. Zəngin obrazlar qalereyası yaradıb. 
Neçə-neçə film və teletamaşada da çıxış edib. 
Çoxsaylı ictimai və dövlət tədbirlərinin iştirak-
çısı olub. Güclü, bir qədər də yerinə düşən 
pafoslu səsi var. Özünəməxsus monoloqları 
ürəklərə tez yol tapır və yadda qalır. 

...Oğlu Rövşən Nurzadə Hərbi Akademi-
yada təhsil aldıqdan sonra Ağdamdakı “N” 
saylı hərbi hissədə qulluq edib. İllər sonra baş 
leytenant kimi ordudan tərxis edilsə də, Vətən 
müharibəsi başlananda ehtiyatda olan beş 

zabiti də özü ilə apararaq könüllü döyüşlərə 
atılıb. Qarabağın yaşayış məntəqələrinin iş-
ğaldan təmizlənməsində fədakarlıq göstərib. 
Ölümündən sonra “Azərbaycan Bayrağı” orde-
ni, “İgidliyə görə”, “Vətən uğrunda”, həmçinin 
Qubadlının və Şuşanın azad olunmasına görə 
medalları ilə təltif olunub. 

Bəli, Rövşən səhnədə atasının sənətini 
davam etdirməsə də, həyatda, döyüş mey-
danında qəhrəman rolunu oynayıb, özü də 
qat-qat yüksək səviyyədə. Əli Nur ötən ilin 
sentyabrında oğlunun şəhid olduğu Şuşaya 
səfər edib. Cıdır düzündə övladının ruhuna 
şeir səsləndirib: 

Şuşanın göylərindən cənnətə yol salmısan,
Salmısan ürəklərə sonsuz məhəbbət, Şəhid!
Canla zarafat olmaz, cəsarətin bəllidir,
Yadigar balaların anana təsəllidir...

Onu da qeyd edim ki, Prezident İlham 
Əliyev Xalq artistinin ailəsinə 1 gündə 2 
mənzil hədiyyə edib. Əli Nurun özünü də, oğ-
lunun ailəsini də sevindirib. Şəhid atası həm 
Rövşənin təltiflərinə, həm də yeni mənzillərə 
görə dövlət başçısına ürəkdən minnətdarlıq 
edib. 

O, müsahibələrinin birində deyib: “Rövşən 
və onun kimi mərd oğullar şəhid olmasay-
dı, düşmənlərin işğal etdiyi o müqəddəs tor-
paqlarımızı kim xilas edəcəkdi? Ölümsüz, 
itkisiz, şəhidsiz torpaq almaq olmur. Şərəfsiz 
ermənilər deyirdilər ki, Qarabağa görə aya-
ğa qalxsanız, gəlib Bakını alacağıq. Bizim 
igidlərimiz onlara yerini göstərdi, onlar oğlan-
larımızın qarşısında bir heç oldular...”

Möhkəm ol, şəhid atası! Qəddini düz tut! 
Sən hələ çox obrazlara həyat verəcəksən!

Əli NƏCƏFXANLI,  
“Xalq qəzeti” 

Xalq artisti Əli Nur – 75

